
Tiroideak behar adina hormona sortzen ez duenean 

Hipotiroidismoa sendatzeko tratamenduaren zati dira lore esentziak 

EUSEBIO GONZALEZ 

Tiroide guruinak behar adina hormona jariatzen ez dituenean sortzen da hipotiroidismoa. Tiroidea lepoaren aurrean-laringearen azpian, zehazki- dagoen guruina da. Hark jariatzen dituen hormonak gorputzaren metabolismoa kontrolatzeaz arduratzen dira. Tiroxina (T4) eta Triyodotiranina (T4) dira hormona horiek. Pituitaria eta hipotalamoa arduratzen dira, bide batez, horiek kontrolatzeaz. Hipotalamoa burmuineko guruin bat da, eta egarria, gosea, gorputzeko tenperatura, loa, aldartea, sexu libidoa eta tiroidearen hormona jariaketak kontrolatzen ditu, besteak beste. Bi hipotiroidismo bereizten dira: lehen mailakoa eta bigarren mailakoa. Lehenbiziko mailakoan arazoa tiroidean bertan dago, ez baitu pituitariak agindutako adina hormona jariatzen. Bigarrenean, berriz, alderantziz gertatzen da. Pituitariak ez dio behar adina estimulu bidaltzen tiroideari, hark hormonak jaria ditzan. Dena den, azken hori oso gutxitan gertatzen da. Hipotiroidismoak gorputz osoari eragin diezaioke, eta neke fisikoa eta psikologikoa sortu. Mixedema da hipotiroidismoaren faserik larriena, eta gaixoa koma egoera sartzea, edo eta heriotza eragin dezake. 

Hashimoto erako hipotiroidismoa da ohikoena, eta immunitate sistemak tiroideari eraso egiten dioenean gertatzen da. Hauek dira gehien agertzen diren sintomak: ahultasuna, nekea, hotza, idorreria, gizentzea, depresioa, artikulazioetako edo eta giharretako mina, azal ezkataduna eta lehorra, aurpegiko, besoetako eta hanketako hantura, hileko gorabeheratsuak, likido erretentzioa, karranpak... Halako sintomak izanez gero, sendagilearengana joatea komeni da; baita, tratamenduarekin hobera egiten ez bada ere. 

Lore esentziak 

Hipotiroidismo kasuetarako, bi lore esentzia sistema erabiltzea aholkatzen dut: Bachenak eta Mediterraneokoak. Bachen kasuan, lore hauek esentziak dira egokienak: otearenak (ulex sp.), ziapea (Brassica juncea) eta zerasifera (Prunus cerasifera). Lehenbiziko biak oso onak dira hipotiroidismoak sortzen duen neke fisiko eta psikologikoari aurre egiteko. Bestalde, zerasiferak hormonak erregulatzen ditu. 

Mediterraneoko esentzien artean, astakardu urdina (Eringium aquifolium) nabarmendu behar da. Izan ere, gaixotasunei aurre egiten laguntzeko indarra ematen du. Bide batez, odoljarioa, eta gorputzeko hainbat glandula suspertzen ditu; tartean, tiroidea. Depresiorako ere oso ona da. 

Kasu klinikoa 
37 urte, emakumea. Depresioa, nekea, eta giharretako nahiz artikulazioetako mina du. Duela lau urte hipotiroidismoa zuela diagnostikatu zioten, eta orduz geroztik aipatu sintomek okerrera egin dute. Horrek depresioa eragin zion. Familiako medikuak psikiatrarengana joatea aholkatu zion. Hark depresioaren kontrako botikak eman zizkioan. Hasieran hobera egin zuen, baina tratamenduak aurrera egin ahala hobekuntza eten egin zen. Hala, psikoterapiarekin hasi zen, eta senide batek aholkatuta lore esentzien terapia probatzea erabaki du, orain. Ziapea (Brassica Juncea), zumar zuria (Ulmus scarba), zerasifera (Prunus Cerasifera) eta olibondoa (Olea europae) hartu beharko ditu hasieran. Tratamendua behar bezala betez gero, bi asteren buruan hobera egingo du. Giharretako eta artikulazioetako nekea izango da kentzea gehien kostako zaiona, baina denborarekin lortuko du. Lau hilabeteren buruan nabarmen egingo du gora tiroideak jariatzen duen hormona kopurua, eta botika gutxiago hartu beharko ditu. 

